
ຊ່າງເປັນໂອກາດດີ, ອ້າຍເອື້ອຍນ້ອງທັງຫລາຍ, ທ່ີຈະຕ້ອນຮັບທ່ານສູ່ກອງປະຊຸມໃຫຍ່ເຄິ່ງປີຄັ້ງທີ 
181 ຂອງສາສນາຈັກຂອງພຣະເຢຊູຄຣິດແຫ່ງໄພ່ພົນຍຸກສຸດທ້າຍ. 
 
ກອງປະຊຸມຄັ້ງນີ້ເປັນປີທີ 48—ໃຫ້ຄິດເບິ່ງ 48 ປີ—ນັບຕັ້ງແຕ່ຂ້າພະເຈ້ົາຖືກເອີ້ນມາເປັນສະມາ
ຊິກຂອງສະພາອັກຄະສາວົກສິບສອງໂດຍ ປະທານເດວິດ ໂອ ມິກເຄ. ນັ້ນເປັນເດືອນຕຸລາຂອງປີ 
1963. ເບິ່ງຄືວ່າຈະເປັນໄປບໍ່ໄດ້ທີ່ຫລາຍໆປີໄດ້ຜ່ານໄປຕັ້ງແຕ່ວັນນັ້ນ.  
 
ເມ່ືອເຮົາຫຍຸ້ງຢູ່ກັບວຽກຕ່າງໆ, ເບິ່ງຄືວ່າວັນເວລາກໍຜ່ານໄປໄວເກີນໄປ, ແລະ ເວລາຫົກເດືອນ
ຜ່ານມານີ້ກໍໄດ້ຜ່ານໄປໄວແບບນັ້ນສຳລັບຂ້າພະເຈົ້າ. ສິ່ງທີ່ດີເດັ່ນໃນລະຫວ່າງເວລານັ້ນກໍແມ່ນ
ໂອກາດທີ່ຂ້າພະເຈ້ົາໄດ້ອຸທິດພຣະວິຫານ ແອັດແລນຕາ ໂຈເຈຍ ຄືນໃໝ່ ໃນວັນທີ 1 ເດືອນ
ພຶດສະພາ. ແອວເດີ ແລະ ຊິດສະເຕີ ຣັດໂຊ ເອັມ ບາເລີດ, ແອວເດີ ແລະ ຊິດສະເຕີ ວໍເຕີ 
ແອັຟ ກອນຊາລາສ, ແລະ ແອວເດີ ແລະ ຊິດສະເຕີ ວິວລຽມ ອາ ວອກເກີ ກໍໄດ້ໄປຮ່ວມກັບ
ຂ້າພະເຈົ້າ. 
 
ໃນລະຫວ່າງການສະຫລອງວັດທະນະທຳທີ່ລົງນາມວ່າ “ແສງສະຫວ່າງ ທາງ ພາກໃຕ້,” ທ່ີໄດ້ນຳ
ສະແດງໃນຄືນກ່ອນການອຸທິດຄືນໃໝ່, ພວກເຮົາໄດ້ຊົມການສະແດງຂອງຊາຍ ແລະ ຍິງໜຸ່ມ 
2,700 ຄົນທີ່ມາຈາກຕະຫລອດເຂດພຣະວິຫານນ້ັນ. ນັ້ນໄດ້ເປັນລາຍການສະແດງທີ່ດີປະເສີດທີ່
ຂ້າພະເຈົ້າໄດ້ເຄີຍຊົມມາ ແລະ ມັນໄດ້ເຮັດໃຫ້ຜູ້ຊົມພາກັນຢືນຂຶ້ນຕົບມືຊົມເຊີຍຫລາຍເທື່ອ. 
 
ມ້ືຕໍ່ມາພຣະວິຫານຖືກອຸທິດຄືນໃໝ່ໃນສອງພາກ, ແລະ ພຣະວິນຍານຂອງພຣະຜູ້ເປັນເຈົ້າກໍໄດ້
ສະຖິດຢູ່ກັບພວກເຮົາຢ່າງຫລວງຫລາຍ. 
 



ໃນທ້າຍເດືອນສິງຫາ, ປະທານເຮັນລີ ບີ ໄອລິງ ໄດ້ອຸທິດພຣະວິຫານ ແຊນຊາວວາດໍ ແອວຊາ
ວາດໍ. ຊິດສະເຕີໄອລິງ ແລະ ແອວເດີ ແລະ ຊິດສະເຕີ ດີ ທອດ ຄຣິດສະຕອບເຟີສັນ, ແອວເດີ 
ແລະ ຊິດສະເຕີ ວິວລຽມ ອາ ວອກເກີ ແລະ ຊິດສະເຕີ ຊິວເວຍ ອອນເຣດ ຈາກຝ່າຍ
ປະທານສະມາຄົມສະຕີສົງເຄາະສາມັນ ແລະ ແຈັບຟະຣີ ສາມີຂອງເພິ່ນກໍໄດ້ໄປຮ່ວມພິທີນັ້ນ. 
ປະທານໄອລິງໄດ້ລາຍງານວ່າມັນໄດ້ເປັນເຫດການທີ່ເຕັມໄປດ້ວຍພຣະວິນຍານ.  
 
ໃນທ້າຍປີນີ້, ປະທານດີເດີ ແອັຟ ອຸກດອບ ແລະ ຊິດສະເຕີ ອຸກດອບ ຈະເດີນທາງໄປ ແຄັດ
ແຊວຕະແນງໂກ, ປະເທດກວາເຕມາລາ, ກັບເຈົ້າໜ້າທີ່ຊັ້ນຜູ້ໃຫຍ່ເພື່ອໄປອຸທິດພຣະວິຫານຂອງ
ເຮົາຢູ່ທີ່ນັ້ນ. 
 
ອ້າຍເອື້ອຍນ້ອງທັງຫລາຍ, ການສ້າງພຣະວິຫານຈະດຳເນີນຕ່ໍໄປໂດຍບໍ່ມີການຢຸດຢັ້ງ. ເຊົ້າມ້ືນີ້ຖື
ວ່າເປັນສິດທິພິເສດຂອງຂ້າພະເຈົ້າທີ່ຈະປະກາດການສ້າງພຣະວິຫານອີກຫລາຍແຫ່ງ. 
 
ທຳອິດ, ຂ້າພະເຈົ້າຂໍກ່າວວ່າບ່ໍມີສະຖານທີ່ແຫ່ງໃດທີ່ສາສນາຈັກໄດ້ສ້າງຂຶ້ນມາຈະສຳຄັນໄປກວ່າ
ພຣະວິຫານ. ພຣະວິຫານເປັນບ່ອນທີ່ຄວາມສຳພັນຖືກຜະນຶກເຂົ້າກັນເພື່ອຈະຄົງຢູ່ຕະຫລອດຊົ່ວ
ນິລັນດອນ. ເຮົາມີຄວາມກະຕັນຍູສຳລັບພຣະວິຫານຫລາຍໆແຫ່ງຕະຫລອດທົ່ວໂລກ ແລະ 
ສຳລັບພອນຕ່າງໆທີ່ທີ່ນັ້ນໄດ້ນຳມາສູ່ຊີວິດຂອງສະມາຊິກຂອງເຮົາ.  
 
ທ້າຍປີແລ້ວນີ້ ຕຶກແທໂບແນໂກຢູ່ເມືອງໂພໂວ ໃນເຂດຢູທາ ໄດ້ຮັບການທຳລາຍຢ່າງໜັກເນື່ອງ
ດ້ວຍໄຟໃໝ້. ຕຶກທີ່ສວຍງາມນີ້ເປັນທີ່ຮັກຫອມຂອງໄພ່ພົນຍຸກສຸດທ້າຍມາຫລາຍລຸ້ນຄົນແລ້ວ, 
ແລະ ມັນຍັງເຫລືອຢູ່ແຕ່ຝາຂ້າງນອກເທົ່ານັ້ນ. ຫລັງຈາກໄດ້ພິຈາລະນາເບິ່ງຄວາມເສຍຫາຍຢ່າງ
ລະມັດລະວັງແລ້ວ, ພວກເຮົາຕັດສິນໃຈສ້າງມັນຄືນໃໝ່ ແຕ່ຈະສ້ອມແປງຝາຂ້າງນອກ ແລະ 
ປ່ຽນມັນເປັນພຣະວິຫານຫລັງທີສອງຢູ່ໃນເມືອງໂພໂວ. ສ່ວນພຣະວິຫານຫລັງທຳອິດຢູ່ເມືອງໂພ
ໂວນັ້ນເປັນພຣະວິຫານຫລັງໜ່ຶງທີ່ຫຍຸ້ງຫລາຍທ່ີສຸດໃນສາສນາຈັກ, ສະນັ້ນ ພຣະວິຫານຫລັງທີ
ສອງນີ້ຈະເປັນບ່ອນຮັບໃຊ້ສະມາຊິກທີ່ຊື່ສັດຂອງສາສນາຈັກຢູ່ໃນເມືອງໂພໂວ ແລະ ໃນເຂດໃກ້
ຄຽງ. 
 
ຂ້າພະເຈົ້າຍິນດີທີ່ຈະແຈ້ງບອກກ່ຽວກັບພຣະວິຫານໃໝ່ແຫ່ງອື່ນອີກ ດັ່ງຕໍ່ໄປນີ້: ບາລັງກີຢາ, ໂຄ
ລຳເບຍ; ເດີບານ, ອາເມຣິກາໃຕ້; ຄິນຊາຊາ ໃນສະຫະລັດປະຊາ ທິປະໄຕຄອງໂກ; ແລະ ສະ
ຕາວາລີ, ໄວໂອມິງ. ນອກຈາກນັ້ນແລ້ວ, ພວກເຮົາຍັງ ໄດ້ວາງແຜນທີ່ຈະສ້າງພຣະວິຫານຫລັງ
ໜ່ຶງອີກຢູ່ກຸງປາລີ, ປະເທດຝະລັ່ງ. 
 



ຈະມີລາຍລະອຽດຂອງພຣະວິຫານເຫລົ່ານ້ີໄວ້ໃຫ້ໃນອະນາຄົດເມ່ືອເຮົາຫາສະຖານທີ່ໄດ້ ແລະ ໄດ້
ຮັບການອະນຸມັດ. 
 
ຂ້າພະເຈົ້າໄດ້ກ່າວມາແລ້ວໃນກອງປະຊຸມທີ່ຜ່ານມາເຖິງຄວາມກ້າວໜ້າທີ່ເຮົາມີຢູ່ໃນການສ້າງ
ພຣະວິຫານຂ້ືນໃຫ້ໃກ້ສະມາຊິກຂອງເຮົາ. ເຖິງແມ່ນວ່າມີພຣະວິຫານຕັ້ງຢູ່ໃກ້ສະມາຊິກທັງຫລາຍ
ໃນສາສນາຈັກ, ແຕ່ຍັງມີຫລາຍແຫ່ງໃນໂລກທີ່ພຣະວິຫານຍັງຢູ່ໄກສະມາຊິກ. ເຂົາເຈົ້າບ່ໍມີທຶນທີ່
ຈະຈ່າຍຄ່າການເດີນທາງໄປພຣະວິຫານ. ສະນ້ັນ ເຂົາເຈ້ົາຈຶ່ງບໍ່ສາມາດໄດ້ຮັບພຣະພອນສັກສິດ 
ແລະ ນິລັນດອນທີ່ພຣະວິຫານມີໄວ້ໃຫ້. ເພື່ອຈະຊ່ອຍໃນເລື່ອງນ້ີ, ເຮົາມີໂຄງການທີ່ເອີ້ນວ່າ ເງິນ
ທຶນຊ່ອຍເຫລືອການໄປພຣະວິຫານ. ນ້ີຈະເປັນເງິນທຶນທີ່ອະນຸມັດໃຫ້ໄປພຣະວິຫານເທື່ອໜ່ຶງສຳ
ລັບຜູ້ທີ່ໄຝ່ຝັນຢາກມີໂອກາດໄປພຣະວິຫານແຕ່ບໍ່ສາມາດໄປ ຖ້າບໍ່ມີທຶນນີ້ຊ່ອຍ. ຜູ້ໃດກໍຕາມທີ່
ຢາກບໍລິຈາກໃສ່ໃນເງິນທຶນນີ້ ກໍສາມາດຂຽນລາຍລະອຽດນັ້ນໃສ່ໃບບໍລິຈາກ ຊຶ່ງແລ້ວຈະມອບໃຫ້
ອະທິການແຕ່ລະເດືອນ. 
 
ບັດນີ້, ອ້າຍເອື້ອຍນ້ອງທັງຫລາຍ, ຂໍໃຫ້ເຮົາຈົ່ງຮູ້ສຶກເຖິງພຣະວິນຍານຂອງພຣະຜູ້ເປັນເຈົ້າຢ່າງ
ຫລວງຫລາຍ ເມ່ືອເຮົາຮັບຟັງຂ່າວສານໃນມື້ນີ້ ແລະ ມ້ືອື່ນ ແລະ ໃຫ້ຮຽນຮູ້ສິ່ງທີ່ພຣະຜູ້ເປັນ
ເຈົ້າປະສົງໃຫ້ເຮົາຮັບຮູ້. ນ້ີຄືຄຳອະທິຖານຂອງຂ້າພະເຈົ້າ. ໃນພຣະນາມຂອງພຣະເຢຊູຄຣິດ, 
ອາແມນ. 


